МОНГОЛ УЛСЫН ИХ ХУРЛЫН 

2016 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 

2017 ОНЫ 01 ДҮГЭЭР САРЫН 31-НИЙ ӨДӨР /МЯГМАР ГАРАГ/-ИЙН ХУРАЛДААНЫ ТЭМДЭГЛЭЛИЙН 
ТОВЬЁГ
	№
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-5

	  2.
	Хуралдааны дэлгэрэнгүй тэмдэглэл: 
	

	
	1. Алдар цолтон ахмад настанд төрөөс нэмэгдэл, хөнгөлөлт олгох тухай /шинэчилсэн найруулга/ хуулийн төсөл /Засгийн газар 2016.11.11-ний өдөр өргөн мэдүүлсэн, эцсийн хэлэлцүүлэг/
	9-12

	
	2. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн эцсийн хэлэлцүүлэг/
	12

	
	3. Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуулийн төсөл /Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн, эцсийн хэлэлцүүлэг/
	12-13

	
	4. Ажлын хэсэг байгуулах тухай
	13-15


Монгол Улсын Их Хурлын 2016 оны намрын ээлжит чуулганы 

Нийгмийн бодлого, боловсрол, соёл, шинжлэх ухааны байнгын хорооны 

2017 оны 01 дүгээр сарын 31-ний өдөр /Мягмар гараг/-ийн 
хуралдааны гар тэмдэглэл

Нийгмийн бодлого, боловсрол, соёл, шинжлэх ухааны байнгын хорооны дарга Л.Энх-Амгалан ирц, хэлэлцэх асуудлын дарааллыг танилцуулж, хуралдааныг даргалав. 


Ирвэл зохих 19 гишүүнээс 15 гишүүн ирж, 78.9 хувийн ирцтэйгээр хуралдаан 14 цаг 28 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Ё.Баатарбилэг, Н.Номтойбаяр; 


Эмнэлгийн чөлөөтэй: С.Жавхлан;


Тасалсан: Д.Гантулга.

Хэлэлцэх асуудалтай холбогдуулан Улсын Их Хурлын гишүүн О.Баасанхүү, Ц.Цогзолмаа, С.Эрдэнэ нар санал хэлэв. 

Л.Энх-Амгалан: - Улсын Их Хурлын гишүүн Ц.Цогзолмаагийн гаргасан, Эх, олон хүүхэдтэй өрх толгойлсон эцэг, эхэд тэтгэмж олгох тухай хуулийн төслийн үзэл баримтлал, хамт өргөн мэдүүлсэн Нийгмийн халамжийн тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх эсэх тухай асуудал болон Залуучуудын хөгжлийг дэмжих тухай хуулийн төслийн үзэл баримтлал, хамт өргөн мэдүүлсэн болон бусад хуулийн төслийн үзэл баримтлалыг хэлэлцэх эсэх тухай асуудлуудыг хэлэлцэхийг хойшлуулъя гэсэн горимын саналыг дэмжье гэсэн санал хураалт явуулъя. 

Зөвшөөрсөн:

11


Татгалзсан:

0


Бүгд:



11


100.0 хувийн саналаар горимын санал дэмжигдлээ. 

Нэг. Алдар цолтон ахмад настанд төрөөс нэмэгдэл, хөнгөлөлт олгох тухай /шинэчилсэн найруулга/ хуулийн төсөл /Засгийн газар 2016.11.11-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, мөн яамны Бодлого, төлөвлөлтийн газрын дарга Л.Мөнхзул, мөн газрын ахлах мэргэжилтэн Ю.Отгонбилэг, ахлах мэргэжилтэн Д.Гэрэлтуяа, Хүн ам, хөгжлийн газрын мэргэжилтэн А.Нэмэхбаатар, Хөдөлмөр халамжийн үйлчилгээний ерөнхий газрын дарга Б.Нямдаваа нар оролцов. 


Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Р.Болормаа, референт М.Отгон, Б.Мажигсүрэн нар байлцав. 

Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүн С.Чинзоригийн тавьсан асуултад Байнгын хорооны дарга Л.Энх-Амгалан хариулж, тайлбар хийв. 

Улсын Их Хурлын гишүүн С.Эрдэнэ санал хэлэв. 

Л.Энх-Амгалан: - Улсын Их Хурлын гишүүн С.Эрдэнийн гаргасан, Алдар цолтой ахмад настанд төрөөс нэмэгдэл, хөнгөлөлт олгох тухай хуулийн төсөлд ардчилсан хувьсгалыг ялахад онцгой гавьяа байгуулсан ахмад настнуудыг хамруулах гэсэн саналыг гуравны хоёроор дэмжье гэсэн санал хураалт явуулъя. 

Зөвшөөрсөн:

6


Татгалзсан:


6


Бүгд:



12


50.0 хувийн саналаар дэмжигдсэнгүй.

Л.Энх-Амгалан: - Улсын Бага Хурлын гишүүдийн бүрдүүлэх баримтад “үнэмлэх байх ёстой” гэсэн саналыг гуравны хоёроор дэмжье гэсэн санал хураалт явуулъя. 

Зөвшөөрсөн:

11


Татгалзсан:


1


Бүгд:



12


91.7 хувийн саналаар дэмжигдлээ.

Л.Энх-Амгалан: - Хуулийн төслийн Долдугаар зүйлийн 7.1.3 дахь заалтын “депутатын” гэсний дараа “Улсын Их Хурлын гишүүний” гэж, 10.2 дахь хэсгийн “депутатад” гэсний дараа “Улсын Бага Хурлын гишүүнд” гэж тус тус нэмэх саналыг дэмжье гэсэн санал хураалт явуулъя. 

Зөвшөөрсөн:

8


Татгалзсан:


4


Бүгд:



12


66.7 хувийн саналаар дэмжигдлээ.

Байнгын хорооноос гарах танилцуулгыг Улсын Их Хурлын гишүүн А.Ундраа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 47 минутад хэлэлцэж дуусав.

Хоёр. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн эцсийн хэлэлцүүлэг/

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа, Ж.Чимгээ, Р.Болормаа, референт М.Отгон, Б.Мажигсүрэн нар байлцав. 

Хуулийн төслийг эцсийн хэлэлцүүлэгт бэлтгэсэн тухай Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно. 

Байнгын хорооноос гарах танилцуулгыг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 45 минутад хэлэлцэж дуусав. 


Гурав. Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуулийн төсөл /Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн, эцсийн хэлэлцүүлэг/

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа, Ж.Чимгээ, Р.Болормаа, референт М.Отгон, Б.Мажигсүрэн нар байлцав. 

Хуулийн төслийг эцсийн хэлэлцүүлэгт бэлтгэсэн тухай Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно. 

Байнгын хорооноос гарах танилцуулгыг Улсын Их Хурлын гишүүн Б.Саранчимэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 54 минутад хэлэлцэж дуусав. 


Дөрөв. Ажлын хэсэг байгуулах тухай

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа, Ж.Чимгээ, Р.Болормаа, референт М.Отгон, Б.Мажигсүрэн нар байлцав. 

Л.Энх-Амгалан: - Донорын тухай /шинэчилсэн найруулга/ хуулийн төслийн үзэл баримтлалын хэлэлцэх эсэх асуудлыг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Д.Гантулгыг томилох саналыг дэмжье гэсэн санал хураалт явуулъя. 

Зөвшөөрсөн:

9


Татгалзсан:

3


Бүгд:



12


75.0 хувийн саналаар дэмжигдлээ. 

Л.Энх-Амгалан: - Нялх балчир хүүхдийн хоол, хүнсний бүтээгдэхүүний тухай /шинэчилсэн найруулга/ хуулийн төслийн үзэл баримтлалын хэлэлцэх эсэх асуудлыг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Ц.Цогзолмааг  томилох саналыг дэмжье гэсэн санал хураалт явуулъя. 

Зөвшөөрсөн:

9


Татгалзсан:

3


Бүгд:



12


75.0 хувийн саналаар дэмжигдлээ.

Биеийн тамир, спортын тухай /шинэчилсэн найруулга/ хуулийн төслийн үзэл баримтлалын хэлэлцэх эсэх асуудлыг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагчийг томилох асуудлаар Улсын Их Хурлын гишүүн О.Баасанхүү, Б.Саранчимэг нар саналаа хэлж, нэрээ дэвшүүлж байгаагаа илэрхийлэв. 

Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.13-т Байнгын хороо ажлын хэсгийг байгуулахдаа ахлагчийг томилох бөгөөд ахлагчид нэг хүн дэвшвэл шууд, нэгээс илүү хүн нэр дэвшвэл илээр санал хураалт явуулж сонгоно гэж заасны дагуу санал хураалт явуулав. 


Л.Энх-Амгалан: - Биеийн тамир, спортын тухай /шинэчилсэн найруулга/ хуулийн төслийн үзэл баримтлалын хэлэлцэх эсэх асуудлыг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн О.Баасанхүүг томилох саналыг дэмжье гэсэн санал хураалт явуулъя. 

Зөвшөөрсөн:

3


Татгалзсан:

12


Бүгд:



15


20.0 хувийн саналаар дэмжигдсэнгүй.

Л.Энх-Амгалан: - Биеийн тамир, спортын тухай /шинэчилсэн найруулга/ хуулийн төслийн үзэл баримтлалын хэлэлцэх эсэх асуудлыг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Б.Саранчимэгийг томилох саналыг дэмжье гэсэн санал хураалт явуулъя. 

Зөвшөөрсөн:

10


Татгалзсан:

4


Бүгд:



14


71.4 хувийн саналаар дэмжигдлээ.

Хуралдаан 32 минут үргэлжилж, 19 гишүүнээс 15 гишүүн ирж, 78.9 хувийн ирцтэйгээр 15 цаг 00 минутад өндөрлөв. 

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ, 


СОЁЛ, ШИНЖЛЭХ УХААНЫ БАЙНГЫН 


ХОРООНЫ ДАРГА









Л.ЭНХ-АМГАЛАН

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ










Ц.АЛТАН-ОД
МОНГОЛ УЛСЫН ИХ ХУРЛЫН 

2016 ОНЫ НАМРЫН ЭЭЛЖИТ ЧУУЛГАНЫ 

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 2017 ОНЫ 01 ДҮГЭЭР САРЫН 31-НИЙ ӨДӨР 

/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 14 цаг 28 минутад эхлэв.

Л.Энх-Амгалан: - Гишүүдийнхээ энэ өдрийн амар, амгаланг айлтгая. Ирц 19 гишүүн ирэхээс 11 гишүүн ирж, 52,6 хувьтай ирц бүрдсэн байна. Өнөөдрийнхөө хуралдааныг эхлүүлье.

Өнөөдөр Байнгын хороогоор хэлэлцэх зургаан асуудал байгаа.

Нэгдүгээрт, Алдар цолтой ахмад настанд төрөөс нэмэгдэл, хөнгөлөлт олгох тухай хуулийн төсөл болон Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг хүчингүйд тооцох тухай хуулийн төслүүдийг нэгдсэн хуралдааны эцсийн хэлэлцүүлэгт бэлтгэх асуудал.

Хоёрдугаарт, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг нэгдсэн хуралдааны эцсийн хэлэлцүүлэгт бэлтгэх асуудал.

Гуравдугаарт нь, Малчин, хувиараа хөдөлмөр эрхлэгчдийн тэтгэврийн шимтгэлийг нөхөн төлүүлэх тухай хуулийн төслийг нэгдсэн хуралдааны эцсийн хэлэлцүүлэгт бэлтгэх асуудал.

Дөрөвдүгээрт нь, Эх, олон хүүхэдтэй өрх толгойлсон эцэг, эхэд тэтгэмж олгох тухай хуулийн төслийн үзэл баримтлал, хамт өргөн мэдүүлсэн нийгмийн халамжийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх тухай асуудал.

Тавд нь, Залуучуудын хөгжлийг дэмжих тухай хуулийн төсөл, үзэл баримтлал, хамт өргөн мэдүүлсэн болон бусад хуулийн төслийг хэлэлцэх тухай асуудал.

Зургаад нь, ажлын хэсэг байгуулах гэсэн ийм зургаан асуудлыг хэлэлцүүлэх хуваарьтай байна.

Ингээд хэлэлцэх асуудалтай холбогдуулж саналтай гишүүд байна уу?

О.Баасанхүү гишүүн.

О.Баасанхүү: - Би Төрийн байгуулалт дээр бас нэг хуулийн төсөл хэлэлцүүлэх гээд байгаа юм. Хэрэв боломжтой бол тэр ажлын хэсэг байгуулах зүйлээ дарааллын эхэнд оруулах боломжтой юу? Үгүй бол яг тэр байгуулах үед нь бас намайг дуудаад оролцуулбал. Би өөрөө санаачилсан хуулиа яг хэлэлцүүлэх гээд байгаа байхгүй юу. Тэгээд энэ давхацчихвал их төвөгтэй байдал үүсэх гээд байна л даа, Сурын тухай хууль өргөн барьж байгаа, тэгээд гишүүдийн асуултад хариулах байх гэж бодож байна. Баярлалаа.

Л.Энх-Амгалан: - Би таныг зургадугаар асуудал болохоор нь таныг дуудчихъя, тэгэх үү?

Өөр саналтай гишүүд? Хэлэлцэх асуудал дээр саналтай гишүүд байгаа шүү дээ.

Ц.Цогзолмаа гишүүн.

Ц.Цогзолмаа: - Олон хүүхэдтэй өрх толгойлсон эцэг, эхэд тусламж олгох хуулийн төсөл хоёрыг Н.Номтойбаяр сайд гадагшаа томилолтоор яваад ажиллаж байгаа учраас сайд өөрийгөө байхад нь хэлэлцүүлэх нь зүйтэй гэсэн энэ саналыг бас оруулж байна. Хойшлуулах санал оруулж байгаа юм. Хоёрдугаарт бас хэлэлцэх асуудал дээр, ер нь манай Байнгын хорооны гишүүдийн олонхи нь оролцоод ажилласан Хөгжлийн бэрхшээлтэй иргэдийн талаар авч хэрэгжүүлэх Улсын Их Хурлын тогтоолыг гаргая гэдэг дээр ажлын хэсэг маань тохирчихсон, тэгээд үүнийг хууль боловсруулах шинэчлэгдсэн хуулийн дагуу ер нь процедурынх нь бүх бэлтгэл ажлыг бид нар хийгээд интернет дээр байрлуулчихсан. Ирэх 7 хоногийн хурлаар бараг хугацаа дуусчих юм бол энэ удаагийн хурлаар хэлэлцэх үү, дараагийн хурлаар хэлэлцэх үү гэдгийг бас нэг хариугаа авчихъя гэж бодож байна.

Л.Энх-Амгалан: - Тэгвэл Ц.Цогзолмаа гишүүн хоёр санал гаргалаа. Эхнийхэд нь Н.Номтойбаяр сайд байхгүй байгаа учраас  Олон хүүхэдтэй өрх толгойлсон эцэг, эхэд тэтгэмж олгох тухай хуулийн төслийн үзэл баримтлал, хамт өргөн мэдүүлсэн Нийгмийн халамжийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх тухай асуудал, тавдугаар асуудал Залуучуудын хөгжлийг дэмжих тухай хуулийн төсөл, үзэл баримтлал, хамт өргөн мэдүүлсэн болон бусад хуулийн төслийг хэлэлцэх эсэхийг хойшлуулъя гэснээр санал хураая.

Санал хурааж байна шүү, гишүүд ээ.

Гишүүд 100 хувь дэмжлээ.

Дөрөвдүгээр асуудал, тавдугаар асуудал өнөөдрийн хэлэлцэх асуудлаас хойшиллоо.

Ц.Цогзолмаа гишүүний түрүүний ярьсан тэр санал ирэх 7 хоногийн юунд оруулчихъя, тэгэх үү? Угаасаа хугацаа нь тэгж таарах юм байна.

С.Эрдэнэ гишүүн.

С.Эрдэнэ: - Эхний асуудал дээрээ “Алдар цолтой ахмад настанд төрөөс нэмэгдэл, хөнгөлөлт олгох тухай” хуулийн төсөл болон “Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг хүчингүйд тооцох тухай” хуулийн төслүүдийн ажлын хэсгийн танилцуулга гээд. 

Энэ дээр би танд бас бичгээр хүргүүлсэн байгаа. Тэгээд одоо мөрдөж байгаа “Ахмад настны нийгмийн хамгааллын тухай” хуулийн Тавдугаар зүйлийн 5.1.9, 9-өөс 5.1.1 дээр дайнд оролцсон, түүнчлэн дайнд оролцож яваад амь үрэгдсэн иргэний эхнэр, нөхөр, хувьсгалт тэмцлийн ахмад зүтгэлтэнд төрөөс сар бүр мөнгөн тусламж, хөнгөлөлт үзүүлж байгаа. Гэтэл дээрх хуулийн шинэчилсэн найруулгын төсөлд “Ахмад настны тухай” хууль болон 2017 оны 1 дүгээр сарын 25-ны өдрийн нэгдсэн хуралдаанд батлагдсанаар дээрх хуульд олгож байсан нэмэгдэл, хөнгөлөлтийг “Алдар цолтой ахмад настанд төрөөс нэмэгдэл, хөнгөлөлт олгох тухай” хуулиар зохицуулахаар хуулийн шинэчилсэн найруулгын төслийг оруулж ирсэн байна.

Өөрөөр хэлбэл, өмнөх хуулиас өөр хуулиар уг харилцааг зохицуулна гэсэн ийм асуудал орж ирж байгаа гэж ойлгож байгаа. Ийм учраас энэ хуулийн төсөлд ардчилсан хувьсгалыг ялахад онцгой гавьяа байгуулсан тодорхой тооны ахмад настнуудыг энэхүү нэмэгдэл, хөнгөлөлтөд хамруулах саналтай байгаа юм.


Ер нь нийгмийн нэг байгууллагыг өөр, нөгөө байгууллагаар өөрчлөх хэмжээнд хүртэл энэ нийгмийн өөрчлөлтийг хийсэн, нэг бол ардчилсан хувьсгалыг хийлцсэн энэ хүмүүст энэ хөнгөлөлтийг бас төрөөс үзүүлэх ёстой гэж ингэж ойлгож байгаа. Монгол Улсад 1990 онд ардчилсан хувьсгал ялсан гэдгийг Монголын түүхчид баталдаг төдийгүй олон улсад ч хүлээн зөвшөөрдөг. Хоёрт нь, Монгол оронд ардчилсан хувьсгал ялсан юм бол түүнд оролцогч, манлайлагчид бол байх ёстой. Гуравт нь, ардчилсан хувьсгалд манлайлан оролцсон хүмүүсийг өнөөдөр хүртэл ажил хөдөлмөр эрхлэхэд нь улс төрийн ил, далд байдлаар ялгаварлаж гадуурхаж хандаж ирсэн. Үүнээс болоод өнөөдөр бүрэн тэтгэврээ тогтоолгож чадаагүй олон ахмад настнууд байгаа гэдгийг энд хэлэх ёстой.

Дөрөвт нь, ардчилсан хувьсгалын анхдагчдын бүртгэл Монголын ардчилсан холбоонд байдаг учраас эдгээр хүмүүсийг тодруулах бүрэн боломжтой.

Тавд нь, Монгол Улс Үндсэн хуулиа 1992 онд баталсан. Энэ хуулийг батлалцсан хүмүүс гавьяатай юу? Гавьяатай. Гэхдээ ардчилсан хувьсгалын анхдагчид, дэмжигчид байгаагүй бол ингэж чадах байсан уу, үгүй юу гэдгийг бас бодох ёстой. Тэгээд хууль баталсан хүмүүст төрөөс 70 сая төгрөгийн орон сууцны дэмжлэг авсан. Одоо энэ хуулиар бол төрөөс сар бүр нэмэгдэл хөнгөлөлт авах гэж хуулийн төсөл орж ирж байгаа. Тэгэхээр одоо үнэхээр гавьяатай гэж үзээд энэ хүмүүст ийм төрөөс хөнгөлөлт дэмжлэг үзүүлж байгаа бол энэ ардчилсан хувьсгалыг гардан гүйцэтгэсэн, улс төрийн нөхцөл байдлыг бүрдүүлсэн тэр хүмүүсийг энэ хуульд  хамруулах бүрэн шаардлагатай гэж ингэж үзэж байгаа юм. Тэгээд энэ саналыг оруулж байгаа юм. Энийг Л.Энх-Амгалан дарга аа, энэ хуульд оруулах боломж байна уу, үгүй юу. Хэрвээ байвал энэ асуудал дээр бид бас хамтарч ажиллахад бэлэн байна. Баярлалаа.

Л.Энх-Амгалан: - Тэгэхээр С.Эрдэнэ гишүүн ээ, энэ одоо бол хэлэлцэх нэгдүгээр асуудал байгаа шүү дээ. Тэгэхээр яг энэ нэгдүгээр асуудал. Одоо бид хэлэлцэх эсэх асуудлаа ярьж байгаа учраас ингээд өнөөдрийн юугаар чинь дөрвөн асуудал хэлэлцэх эсэх болж байна. Тэгэхээр нэгдүгээр асуудал дээр та саяынхаа байр суурийг илэрхийлээд тэгээд явчих. Илэрхийлчихсэн гэж бодоод явъя. Тэгэх үү.

Нэгдүгээр асуудал руугаа оръё.

Нэг. Алдар цолтон ахмад настанд төрөөс нэмэгдэл, хөнгөлөлт олгох тухай /шинэчилсэн найруулга/ хуулийн төсөл /Засгийн газар 2016.11.11-ний өдөр өргөн мэдүүлсэн, эцсийн хэлэлцүүлэг/

Нэгд,  Алдар цолтой ахмад настанд төрөөс нэмэгдэл, хөнгөлөлт олгох тухай хуулийн төсөл болон Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг хүчингүйд тооцох тухай хуулийн төслүүдийн нэгдсэн хуралдааны эцсийн хэлэлцүүлгийг хийе.

Алдар цолтон, ахмад настанд төрөөс нэмэгдэлтэй холбоотой. 

Биш, биш. Түрүүчийн чуулганаар тэр батлагдчихсан.

Төслийн эцсийн хэлэлцүүлэг байна. Төслийг эцсийн хэлэлцүүлэгт бэлтгэсэн Байнгын хорооны танилцуулгыг тараасан байгаа. Танилцуулгатай холбож асуух асуултуудтай гишүүдийн нэрсийг авъя.

С.Эрдэнэ гишүүнээр тасаллаа. С.Чинзориг гишүүн.

С.Чинзориг: - Байнгын хорооноос л. Манай хуульчид Байнгын хороонд байгаа байх, тийм ээ. Хуульчдаас зөвлөгөө авдаг юм уу, лавлах. Сая С.Эрдэнэ гишүүн чинь бүр зарчмын санал гаргаж ирж байна шүү дээ. Тэгээд одоо манай энэ чинь бол эцсийн хэлэлцүүлэг. Тэгэхээр тийм хуулийнхаа дагуу ямар процедур байгаа юм бэ? Зарчмын зөрүүтэй санал эцсийн хэлэлцүүлэгт гаргаад ярих тийм боломж нь хуульд нээлттэй юм уу, үгүй юм уу гэдгийг манай хуульчид лавлагаа өгөөч. Зөвлөмж, зөвлөгөө.

Л.Энх-Амгалан: - С.Чинзориг гишүүний юунд, энэ Улсын Их Хурлын дэгийн тухай хуулиар ийм юм байна. Улсын Их Хурлын чуулганы хуралдааны дэгийн тухай хуулийн 23.2.3-т нэгдсэн хуралдааны анхны хэлэлцүүлгээр санал хурааж шийдвэрлэсэн боловч уг асуудлаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн тохиолдолд бид нар санал хураалгах юм байна. Тэгэхээр одоо.

Хэрэв анхны хэлэлцүүлгээр шийдвэрлэгдсэн ч гэсэн эцсийн хэлэлцүүлгийн үеэр дахиад горимын санал гаргах шаардлагатай гэж хуралдаанд оролцсон гишүүдийн гуравны хоёр нь үзэх юм бол эхлээд гуравны хоёроороо   шаардлагатай гэж үзчихээд тэгээд тэр саналыг нь дэмжье гэж хоёр дахь санал хураах юм байна л даа. Энэ дэгээр. 


Тэгэхээр одоо бид нар С.Эрдэнэ гишүүний гаргасан энэ саналаар хэрэв энэ саналыг оруулах нь зүйтэй гэж үзэж байгаа бол санал хураалгах юм байна. Гуравны хоёр юм байна. Гуравны хоёр нь дэмжвэл энэ саналыг дахиж санал хураалгана гэсэн үг байхгүй юу. Дэгээр л ийм юм байна.

С.Эрдэнэ гишүүн.

С.Эрдэнэ: - Би асуулт юу байх вэ, саналаа л хэлэх гэсэн юм. Энэ хуулийн энэ заалт бол юу гэдэг юм бэ, Ардчилсан намын ч гэдэг юм уу, Ардчилсан холбооны гишүүдтэй холбоотой асуудал биш юм аа. Ер нь энэ ардчилсан хувьсгалын анх үүсэж байгуулахад маш олон тэр үеийн олон намын гишүүд, нам бусчууд гээд маш олон хүн оролцсон байдаг. 

Тэгэхээр энэ бол Монгол Улсын иргэн рүү чиглэсэн ийм хуулийн заалт. Тэгээд өнөөдөр Ардын Их Хурлын депутат байсан хүмүүсийг энд хамруулах төсөл явж байгаа. Тэгвэл энэ Үндсэн хууль батлах, шинэ ардчилсан Үндсэн хууль батлах улс төр, нийгмийн нөхцөлийг бүрдүүлсэн тэр хүмүүсийг бид бас энд харгалзаж үзэх ёстой юм. Тэгээд үнэхээр одоо тэр үед ардчилсан хувьсгалын үйл хэрэгт оролцож байсан хүмүүсийн ихэнх нь тэтгэврийн насандаа ойртож байна. 

Ер нь бас цаг бусаар хорвоогоос хальсан маш олон хүн байдаг. Тэр хүмүүсийг биш юм аа гэхэд одоо амьд сэрүүн байгаа тэр ардчилсан хувьсгалын анхдагчдад зориулсан энэ хуулийн нэмэлт заалтыг оруулах юм бол энэ маш олон хүнд цагаа олсон, нүдээ олсон ийм нийгмийн бодлого болно гэж ингэж харж байгаа юм. Энийг бас манай гишүүд авч, гээхийн ухаанаар хандаж энэ асуудлыг дэмжиж өгөөч ээ гэж та бүгдээс хүссэн юм. Баярлалаа.

Л.Энх-Амгалан: - С.Эрдэнэ гишүүн ээ ийм байгаа юм. Энэ хуулийн чинь эцсийн хэлэлцүүлэг одоо яг явж байгаа. Тэгээд анхны хэлэлцэх эсэх, нэгдүгээр хэлэлцүүлэг, хоёрдугаар хэлэлцүүлэг дээр бид нар Байнгын хороон дээр уг нь Ардчилсан намын гишүүд орж ирээд яг ийм саналтай, бүлэг нь ийм саналтай байсан бол зарчмын зөрүүтэй саналаар санал хураалгаж болох ийм боломж нь уг нь байсан шүү дээ. Энэ бол нээлттэй байсан байхгүй юу. Бүх юмнууд. 

Тэгээд түрүүн бол дэгээрээ завсарлага авчихсан байгаа тийм ээ. Тэгээд завсарлага өгсөн, 5 хоногийн завсарлага өгсөн. Завсарлага дууссан. Одоо ингээд яг дэг уншаад ингээд байхаар. Би дэг л мөрдүүлэх үүрэгтэй шүү дээ. Тэрнээс биш хэн нэгэн гишүүний гэдэг юм уу, хэн нэгэн намын бүлгийн юуг дэг зөрчөөд хураалгана гэхээр хүндрэлтэй л дээ. Тэгэхээр одоо ингэе тэгэх үү. С.Эрдэнэ гишүүний гаргаж байгаа саналыг дахин санал хураалгах шаардлагатай гэдгээр санал хураалгаад тэр нь дэмжигдэх юм бол томьёоллоор нь санал хураалгах юм байна.

Одоо ингэсэн нь зөв байхгүй юу. Байнгын хорооны гишүүдийн гуравны хоёр  нь энэ саналаар санал хураалгахыг дэмжье гэсэн томьёоллоор би одоо санал хураалгах гээд байгаа байхгүй юу. Шинээр орж ирж байгаа. Одоо энэ чинь зарчмын зөрүүтэй саналаар санал хураалгах гээд байна шүү дээ. 


Тэгэхээр зарчмын зөрүүтэй саналаар санал хураалгах гэж байгаа учраас бид нар дэгээ уншихаар одоо энэ чинь эцсийн хэлэлцүүлэг болж байгаа учраас хэрэв эцсийн хэлэлцүүлэгт хөндлөнгөөс дахин Байнгын хорооны гишүүдийн санал гарч ирэх юм бол эхлээд энийг санал хураалгах нь. Яг энэ томьёоллоор санал хураалгах нь зүйтэй гэсэн томьёоллоор санал хураалгаад тэр нь гуравны хоёроор дэмжих юм бол нөгөө томьёоллоор санал хураалгаж орох юм байна л даа. Дэгээр. Дэг ийм юм байна. 

Тэгэхээр одоо С.Эрдэнэ гишүүний гаргаж байгаа энэ саналыг энэ хуулийн төсөлд дахин санал хураалгаж оруулах нь шаардлагатай юу, үгүй юу гэдгээр санал хураах юм байна. Тэгээд санал хураалт явуулчихъя тэгэх үү. Тэгээд гуравны хоёроор дэмжигдэх юм бол энэ томьёоллоороо л юм байна л даа. Санал хураалт.

Дэмжигдсэнгүй. Санал хураах шаардлагагүй юм байна.

Тэгэхээр ер нь  ийм байгаа шүү дээ. С.Эрдэнэ гишүүн ээ, энийг заавал ч үгүй унагаж байгаа асуудал биш л дээ. Энэ уг нь тусдаа хууль санаачлаад, дахиад бие даасан хууль санаачлах бүх эрх нь Улсын Их Хурлын гишүүдэд байгаа. Түрүүчийн Их Хурлын үеэр бид нар чинь “Ахмад настанд ач санах тухай” хууль гээд ингээд санаачлаад Улсын Их Хурлын бүрэн эрхийн хугацаанд дөрвөн жил хэлэлцүүлэх гээд нэлээн л та бүгдээс гуйж байсан, энийг хэлэлцүүлээд өгөөч гэж гуйж байсан. Бас ийм тохиолдлууд байгаа учраас та бүхэн бас дахиад хуулиа санаачлаад ингээд яваарай гэж. Энэ эрх нь байгаа шүү гэдгийг бас хэлэхийг хүсэж байна.

Ингээд өөр санал хураах санал байхгүй учраас.

Зарчмын зөрүүтэй саналын бас нэг томьёолол байгаа юм байна. Энэ зарчмын зөрүүтэй саналын томьёоллыг дэмжье гэсэн санал эхлээд бид нар тэр томьёоллоор санал хураах юм байна. Тэгээд дахиад гуравны хоёроор  дэмжигдэх юм бол бид нар яг энэ томьёоллоор нь уншуулах юм байна. Энэ нь Бага Хурлын гишүүдийн үнэмлэхтэй л холбоотой юм байна л даа. Бүрдүүлэх баримтад нь тэр үнэмлэх байх ёстой гэсэн ганц л заалт байгаа юм байна.

Энэ томьёоллоор санал хураалт явуулах нь зүйтэй гэсэн санал хураалтаар санал хураалгая. Санал хураалт явж байгаа шүү.

91.7 хувиар дэмжигдсэн тул энэ саналын томьёоллоор санал хураалт явуулъя.

Хуулийн төслийн 7 дугаар зүйлийн 7.1.3 дахь заалтын “депутатын” гэсний дараа “Улсын Их Хурлын гишүүний” гэж, 10.2 дахь хэсгийн “депутатад” гэсний дараа “Улсын Бага Хурлын гишүүнд” гэж тус тус нэмэх. Санал хураалт. Санал гаргасан ажлын хэсгийн гишүүд.

66,7 хувийн саналаар энэ санал дэмжигдлээ.

Хуулийн төслийн эцсийн хэлэлцүүлгийг хийж дууслаа.

Танилцуулгыг ажлын хэсгийн ахлагч А.Ундраа гишүүн уншчих тэгэх үү? Өөр саналтай гишүүд байхгүй биз дээ.
Хоёр. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл 

/Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн эцсийн хэлэлцүүлэг/

Хоёрдугаар асуудал. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг нэгдсэн хуралдааны эцсийн хэлэлцүүлэгт бэлтгэх асуудал.

Хуулийн төслийг эцсийн хэлэлцүүлэгт бэлтгэсэн тухай Байнгын хорооны танилцуулгыг гишүүдэд тараасан байгаа. Танилцуулгатай холбогдолтой асуух асуулттай гишүүд байна уу? Алга байна.

Ингээд эцсийн хэлэлцүүлгийг хийж дууслаа. Байнгын хорооны танилцуулга унших гишүүнээр ахлагч нь С.Чинзориг гишүүн унших уу? М.Оюунчимэг гишүүнээр. 
Гурав. Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуулийн төсөл /Улсын Их Хурлын гишүүн С.Чинзориг 2016.10.07-ны өдөр өргөн мэдүүлсэн, 
эцсийн хэлэлцүүлэг/

Гуравдугаар асуудал. Малчин, хувиараа хөдөлмөр эрхлэгчдийн тэтгэврийн шимтгэлийг нөхөн төлүүлэх тухай хуулийн төслийг нэгдсэн хуралдааны эцсийн хэлэлцүүлэгт бэлтгэх асуудал юм байна.

Гишүүдэд бас хуулийн төслийг эцсийн хэлэлцүүлэгт бэлтгэсэн тухай Байнгын хорооны танилцуулгыг тараасан байж байгаа. Танилцуулгатай холбогдуулж асуух асуулттай гишүүд байна уу? Алга байна.

Байнгын хорооны танилцуулга унших гишүүн? Б.Саранчимэг гишүүнийг томилъё.

Одоо ингээд дөрөвдүгээр асуудал байхгүй, тавдугаар асуудал байхгүй.

Дөрөв. Ажлын хэсэг байгуулах тухай

Ажлын хэсэг байгуулах.  О.Баасанхүү гишүүнийг дуудчих.

Донорын тухай хуулийн шинэчилсэн найруулгын төслийг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийг дараахь бүрэлдэхүүнтэйгээр баталсугай гээд. Ажлын хэсгийн ахлагчаар манай Д.Гантулга гишүүн өөрөө ажиллая гэж саналаа өгсөн юм. Донорын хууль дээр. Тэгээд гишүүдэд нь Б.Баттөмөр гишүүн, М.Билэгт, Д.Ганболд, М.Оюунчимэг, Я.Санжмятав, С.Чинзориг гэсэн гишүүд байгаа юм байна. Тэгээд ажлын хэсгийн ахлагчийг нь томилчихож байгаа учраас ажлын хэсгийн ахлагч өөрөө орох гишүүдээ шийдээд явах байх аа. Тэгвэл Д.Гантулга гишүүн.

Ажлын хэсэг байгуулж байгаа Байнгын хорооны тогтоол учраас санал хураалт явах юм байна. Санал хураалт гишүүд ээ.

75 хувиар дэмжигдлээ.

Хоёр дахь ажлын хэсгийг байгуулах. Нялх балчир хүүхдийн хоол хүнсний бүтээгдэхүүний тухай хуулийн төслийг Байнгын хорооны болон нэгдсэн хуралдааны хэлэлцүүлэгт бэлтгэх үүрэг бүхий ажлын хэсгийг дараахь бүрэлдэхүүнтэйгээр байгуулсугай. Ажлын хэсгийн ахлагч Ц.Цогзолмаа гишүүн ахалъя гэсэн юм байна. Ц.Цогзолмаа гишүүнээр ахлуулаад тэгээд Ц.Цогзолмаа гишүүн өөрийнхөө гишүүдийг. Ц.Цогзолмаа гишүүнээр ахлуулъя гэсэн юугаар санал хураалт явуулъя.

75 хувийн саналаар дэмжигдлээ.

Спортын тухай хуулийг О.Баасанхүү гишүүн ахалъя гээд саналаа өгчихсөн байхгүй юу. Тэгэхээр одоо хоёр гишүүн байгаа учраас. Бичгээр өгсөн учраас өөрийг нь оруулж ирээд санал хураалгахгүй бол хэл ам хийгээд.

Дуудчихсан уу? Ерөнхийдөө бүлгээс энэ их чухал хууль учраас яг бүлгийнхээ гишүүдээр аль нэгээр нь ахлуулаад явсан нь дээр гээд, бас яамны байр суурь ч гэсэн тийм байгаа юм шиг байсан. Хамгийн гол нь бид нар асуудлаа авч гарахын тулд бас өөрийнхөө бүлгийн гишүүдээр ахлуулахгүй бол магадгүй Их Хурал дээр ороод О.Баасанхүү гэж яагаад уначих юм бол асуудал шийдэж чадахгүй.

О.Баасанхүү гишүүн ээ, хоёр нэр дэвшигчтэй болчихоод байна. О.Баасанхүү гишүүн тайлбараа хэлчих тэгэх үү? Би дараа нь танд нэг дэг уншаад танилцуулчихъя. О.Баасанхүү гишүүн. Д.Сарангэрэл гишүүн.

Д.Сарангэрэл: - Байнгын хорооны дарга аа, нэг иргэнээс ирсэн санал байгаа юм. Би энийг бас та бүхэндээ хүргэчихье гэж бодоод байгаа юм. Н.Номтойбаяр сайдын танилцуулж байснаар бол судалгаа хийхэд манай ахмадуудын 67.5 хувь нь хөдөлмөр эрхлэх сонирхолтойгоо илэрхийлсэн байсан юм. Тэр дотор бол 70-аас дээш насны цөөн тооны ахмадууд ажил хөдөлмөр эрхэлдэг юм байна. 

Тэгээд Багануур дүүргийн 1 дүгээр хорооны иргэн Жүгдэр овогтой Шагдарсүрэн гэж өндөр настнаас Өргөдлийн хороонд нэг хүсэлт ирсэн юм. Өөрөө 70-аас дээш настай ахмад хүн. Өөрөө тэтгэврийнхээ хажуугаар ажил хөдөлмөр олоод эрхэлж байгаа юм байна. Тэгтэл энэ тэтгэврээс нь хувь хүний орлогын албан татвар, нийгмийн даатгалын шимтгэл гээд хураагаад авчих юм аа. Энд нь хүрэхгүй байж болдоггүй юу гэдэг ийм хүсэлтийг ер нь ахмадуудыгаа төлөөлж тавьсан байсан. Хувь хүний орлогын албан татвар. 

Энэ 70 гарсан өндөр настан байгаа юм. Өөрөө ажил хөдөлмөр эрхэлж байгаа юм байна. Тэгээд багахан хэмжээний мөнгө авдаг юм байна. Энэнээс нь хүн амын орлогын татвар, нийгмийн даатгалын шимтгэл аваад тэгээд өчүүхэн бага юм гар дээр ирээд байх юм. Энийг манай Нийгмийн бодлогын байнгын хороо харж үзээч ээ гэдэг ийм хүсэлтийг намайг энэ Байнгын хорооны гишүүний хувьд уламжилсан юм. Энэ дээр л манай Л.Энх-Амгалан дарга, манай Чинзо сайд, та нар маань. Хэдүүлээ энэ дээр л ажиллахгүй бол. Манай Байнгын хороонд хандаж өгч байгаа юм.

Л.Энх-Амгалан: - Та манай Байнгын хороонд наад бичгээ өгчихгүй юу. Тэгээд бид нар тэр бичгийнх нь дагуу яаж хариу өгөх ёстой юм, тийм ээ.

Д.Сарангэрэл: - Баярлалаа.

Л.Энх-Амгалан: - О.Баасанхүү гишүүн.

О.Баасанхүү: - Баярлалаа. Энэ Спортын хуулийн ажлын хэсгийг би ахалдаг юм уу гэсэн санал гаргаад байгаа юм. Яагаад ингэж байгаа вэ гэхээр би өөрөө Жүдо бөхийн академийн дэд ерөнхийлөгч юм. Тэгээд сая бас бид нар Элчин сайдын яамтай бас сурагч гээд 76-91 оны хооронд хийгдэж байсан, тэгээд 26 жил орхигдсон тэр тэмцээнийг дахин сэргээсэн юм. Ерөнхийдөө спортын нэлээд холбоод, гишүүдтэй нь уулзаад ярихаар та хуульч хүний хувьд энийг ахлаад аваад явах арга байна уу. 


Бас өмнө нь Өргөдлийн байнгын хороог би бас ахлаад явж байхад ч гэсэн спортын холбоодтой, дээрээс нь Олон улсын олимпын хороотой ч гэсэн. Манайд чинь чөлөөт бөхийн Д.Сумъяабазар гишүүн байгаа шүү дээ. Хамгийн сүүлд Д.Сумъяабазар гишүүнтэй ч гэсэн би уулзаад ярьж байсан л даа. Та чөлөөт бөх энээ, тэрээ гээд байна. Энэ хуулийг бүгдээрээ хамт суугаад мэргэжлийн төвшинд аль, аль талынх нь нөхцөл байдлыг нь оруулаад тэгээд шийдвэл ямар вэ гэсэн ийм л саналтай байгаа юм.

Тэгээд спорт гэдэг утгаараа яах вэ, дугуй болон бусад самбо бөхийн холбоо, тэгвондогийн холбоо гээд нөхдүүд бас надтай уулзаад ерөнхий саналуудаа хэлээд, та бас энийг ахлаач ээ гэдэг, хуульч хүнийхээ хувьд ахлаад яваач ээ гэдэг тийм хүсэлт тавьсан болохоор нөхдүүдийгээ бас хүндэтгээд ямар ч байсан би дэвшээд үзье. Тэгээд, би бол кнопоор дийлэхгүй шүү дээ. Та бүгд хэрвээ ухамсраараа зөвшөөрөөд дэгийн хуулиараа надаар ахлуулна гэвэл тэгээд ахлаад явна. Боломжгүй бол тэгээд нөгөө хэддээ ийм болчихлоо уучлаарай л гэх юм. Ийм л юм байгаа.

Л.Энх-Амгалан: - Б.Саранчимэг гишүүн. Хоёуланг нь сонсчихъё, тийм ээ.

Б.Саранчимэг: - Баярлалаа. Би бас нэлээн түрүүн хууль хэлэлцэхэд саналаа өгсөн байсан юм. Тэгээд ер нь энэ спорт, биеийн тамир, спортыг хөгжүүлэх өнөөдөр зайлшгүй шаардлагатай байгаа. Тэгэхээр бид ганц нэг спорт, жүдо ч юм уу, самбо ч юм уу гэлгүйгээр бүх нийтийн бүх төрлийн спортыг бүх нийтийн хүртээмж болгох талаас нь ингэж ажиллах шаардлагатай байгаа. Тэгэхээр энэ дээр бас ажлын хэсэгтээ хамтарч ороод хамтраад ажиллахад санал нэг байна. Тэгээд нэрээ дэвшүүлж байгаа юм.

Л.Энх-Амгалан: - Би дэг уншиж танилцуулъя. Улсын Их Хурлын чуулганы дэгийн тухай хуулийн 16.13-т Байнгын хороо ажлын хэсгийг байгуулахдаа ахлагчийг томилох бөгөөд ахлагчид нэг хүн нэр дэвшвэл шууд, нэгээс илүү хүн нэр дэвшвэл илээр санал хураалт явуулж сонгоно гэсэн ийм дэгтэй юм байна. Тэгэхээр хоёр хүн нэр дэвшиж байгаа учраас одоо хоёулан дээр нь санал илээр санал хураах юм байна. Илээр гэдэг нь санал хураалтаар гэсэн үг шүү дээ.Эхлээд О.Баасанхүү гишүүнээр. О.Баасанхүү гишүүнийг ажлын хэсгийн ахлагчаар томилъё гэсэн санал хураалт.

3 гишүүн зөвшөөрч, 12 гишүүн татгалзсан байна.

Ингээд Б.Саранчимэг гишүүнээр дахиж санал хураах бил үү? О.Баасанхүү гишүүн гэхдээ ажлын хэсэгт орох нээлттэй байгаа шүү дээ. Та ажлын хэсэгт ороод ажлын хэсгийн гишүүн болоод явж болно шүү дээ.

Одоо Б.Саранчимэг гишүүнээр ажлын хэсэг ахлуулъя гэсэн томьёоллоор санал хураалт явуулъя.

14 гишүүн оролцож 10 гишүүн зөвшөөрлөө. Ингээд Б.Саранчимэг гишүүнээр энэ ажлын хэсгийг ахлуулахаар дэмжлээ, Байнгын хорооны гишүүд.

Өнөөдрийн хэлэлцэх асуудал дууслаа. Гишүүдэд баярлалаа.


Хуралдаан 32 минут үргэлжилж, 15 цаг 00 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

